
Astudiaeth Achos Asesu a Chymhwystra

Jenny Thomas

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014


Astudiaeth Achos Gofalwr: Jenny Thomas a Josie Phillips 

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.
Astudiaeth Achos Gofalwr: Jenny Thomas a Josie Phillips 

Hydref 2016
Mae Jenny Thomas yn ffonio Adran Gwasanaethau Cymdeithasol.

“Rwy’n 70 ac wedi byw yn yr un pentref trwy gydol fy mywyd. Priodais i Tom pan oeddwn i’n 23 oed ac mae mab gennym, James. Roeddwn i’n arfer gweithio fel athrawes ysgol uwchradd. Yn anffodus, bu farw Tom wyth mlynedd yn ôl. Mae James yn dod i ‘ngweld i pan all e’, ond mae’n byw siwrnai o bedair awr i ffwrdd gyda’i deulu ifanc.

Mae gen i chwaer hŷn, Josie, a brawd ifancach, Jack, ond bu farw Jack yn 2006. Bedair blynedd yn ôl, symudodd Josie i fyw gyda fi oherwydd roeddwn i’n sylwi ei bod hi’n mynd yn fwy bregus ac unig gartref. Yn 2015, cafodd Josie ddiagnosis o glefyd Alzheimer ac mae wedi datblygu’n gyflym. Rydw i wedi cael help gan y tîm Gwasanaethau Cymdeithasol Oedolion, a drefnodd i Josie fynd i’r ganolfan dydd leol ddeuddydd yr wythnos, er mwyn iddi hi wneud gweithgareddau diddorol ac er mwyn i mi gael seibiant.

Wrth i gyflwr Josie ddirywio, dydw i ddim yn teimlo ‘mod i’n ymdopi cystal ag oeddwn i. Mae yna ddiwrnodau pan fydd hi’n methu â setlo o gwbwl ac yn methu â gorffwys yn y nos. Yr wythnos ddiwethaf, ges i ddim cwsg am dair noson. Er fy mod i’n gwerthfawrogi’r seibiant rwy’n ei gael pan fydd Josie yn y ganolfan dydd yn fawr iawn, hoffwn i wybod os oes hawl gen i i unrhyw gymorth pellach gan fyd mod i’n teimlo ychydig yn isel ac yn flinedig.”
Cyswllt â’r Nyrs Seiciatrig Gymunedol:
Y diweddaraf ar yr amgylchiadau presennol:

Mae’r Nyrs Seiciatrig Gymunedol yn teimlo bod y sefyllfa gartref yn cyrraedd y pwynt ble allai ffrwydro. Nid yw Josie’n cysgu’n dda ac mae’n dihuno yn oriau bach y bore “i baratoi i fynd i’r gwaith”. Yn ddiweddar, rhoddwyd meddyginiaeth cof gwahanol i Josie, ond mae’n rhy gynnar i weld a fydd yn cael unrhyw effaith. Wrth ymweld â hi’n ddiweddar, fe ddywedodd fod Jenny’n ypset iawn ac wedi  gadael y tŷ yn ei dagrau pan nad oedd Josie yn ei hadnabod hi.

Rwy’n teimlo y byddai’r ddwy’n elwa o gyfnod o seibiant mewn lleoliad preswyl i’r henoed bregus eu meddwl.

Rheswm dros ymyrryd:

Atgyfeiriad am asesiad gan weithiwr cymdeithasol i nodi’r cymorth perthnasol i helpu Jenny i barhau yn ei rôl fel gofalwr.

Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Jenny.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

Rhoddir yr achos i weithiwr cymdeithasol i weithredu fel y Cydlynydd Arweiniol, oherwydd cyfraniad blaenorol at y gwaith o drefnu cymorth gwasanaethau dydd yn 2014 a’r cais am gymorth ychwanegol nawr i Jenny.

Cyswllt y Cydlynydd Arweiniol gydag Uwch Swyddog Gwasanaethau Dydd:

Y diweddaraf ar yr amgylchiadau presennol:
Cadarnhaodd Uwch Swyddog Gwasanaethau Dydd fod anghenion Josie wedi newid a bod ei chyflwr wedi dirywio’n sylweddol dros y chwe mis diwethaf. Mae’r newidiadau penodol yn cynnwys:
· Ar adegau, mae Josie wedi dangos ymddygiad nad oes modd ei ragweld ac wedi gwrthod cymryd rhan mewn gweithgareddau yr oedd yn arfer eu mwynhau. Mae wedi gwrthod cymorth i fwyta ac yfed ac wedi ymddwyn yn ymosodol tuag at staff a phobl eraill yn y ganolfan.

· Yn aml, mae Josie’n anymataliol ac mae wedi baglu sawl gwaith dros y chwe mis diwethaf.

· Ar adegau, nid yw Josie wedi adnabod staff yr oedd yn mwynhau perthynas bositif iawn gyda nhw cyn hyn.

· Mae sgwrs Josie’n gyfyngedig ac nid yw’n gallu cyfathrebu’i dymuniadau’n effeithiol.

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion

“Beth sy’n bwysig” i Jenny?

1. Amgylchiadau personol:

Yn gyffredinol, mae iechyd Jenny’n dda ac er bod ganddi wynegon rhiwmatoid mae’n dal i fod yn actif iawn. Wedi iddi ymddeol, ymunodd Jenny â’r clwb nofio lleol a gwirfoddolodd yn yr hosbis leol.

“Dw i wedi bod yn gofalu am Josie ers 2012. Daeth i fyw gyda fi a chafodd ddiagnosis o glefyd Alzheimer yn 2015. Dros y blynyddoedd, mae wedi dod yn fwy dibynnol ac mae’n dibynnu arna i i wneud yr holl benderfyniadau drosti. Rydyn ni wedi cyrraedd y man nawr ble nad yw hi’n gallu dweud beth mae ei eisiau, ond oherwydd ‘mod i’n ei ‘nabod hi, gallaf ragweld beth sydd ei angen arni.

Rydw i gyda hi’r rhan fwyaf o’r amser oherwydd dw i’n ofni ei gadael hi ar ei phen ei hun. Y tro diwethaf i mi wneud hynny, aeth hi’n ypset iawn, gadawodd y tŷ ac aeth allan i chwilio amdana i. Yn ffodus, fe welodd un o’r cymdogion hi a’i pherswadio i ddod yn ôl i mewn i’r tŷ.

Y prif beth yw nad yw Josie’n cysgu’n dda. Oherwydd hyn rydw i hefyd yn codi dwy neu dair gwaith i drïo’i setlo hi. Mae hi’n gallu dal i fyny ar ei chwsg yn ystod y dydd, ond alla i ddim oherwydd mae angen i mi gadw llygad arni. Mae angen cwpwl o nosweithiau o gwsg ar ôl ei gilydd arna i.

Ar wahân i ddiffyg cwsg, fy mhrif bryder i yw beth fydd yn digwydd os af i’n sâl? Yn ffodus, rydw i’n gymharol iach, ond mae fy ngwynegon i’n gallu bod yn eithaf poenus ar adegau ac yn gwaethygu os na fydda i wedi cysgu am sawl noson. Rydw i’n teimlo’n flinedig drwy’r amser ac yn poeni mwy a mwy am Josie, gan na fyddai pobl eraill yn deall beth sydd ei angen arni na beth mae’n trïo’i ddweud. Mae fy mab yn dweud y dylwn i ofyn am fwy o help, ond mae angen i mi sicrhau ei fod y math iawn o help i ni’n dwy.”

Mae Jenny’n arbennig o amyneddgar gyda Josie ac yn deall ei hanghenon, beth mae’n ei hoffi a beth nad yw hi’n ei hoffi. Mae’n ymfalchïo yn ei hymddangosiad a’i chartref a hefyd yn brif ofalwr ac yn dioddef poen gyda’i gwynegon. Ond, mae llesiant emosiynol Jenny o bryder ac yn ddiweddar mae wedi bod yn ddagreuol iawn yn ystod ymweliadau. Mae’n dioddef o ddiffyg cwsg ac wedi bod i weld y Meddyg Teulu i drafod meddyginiaeth wrthiselder.

Sylweddola Jenny fod anghenion Josie’n newid ac mae’n gwybod y bydd angen mwy o gymorth arni yn y dyfodol i ofalu amdani. Mae Jenny’n barod i dderbyn gofalwyr proffesiynol i’w helpu i ofalu am Josie, ond mae am barhau fel y prif ofalwr a gofalu am Josie yn ei chartref cyfarwydd ei hun. Maen nhw wedi bod yn agos erioed ac mae Jenny’n credu y byddai Josie’n gwneud yr un peth iddi hi petai’r esgid ar y droed arall.

Mae angen sicrwydd ar Jenny ei bod yn gallu penderfynu pa gymorth a ddarperir. Hoffai gael llais yn y penderfyniad ynghylch y math o berson sy’n dod i’w cartref a hoffai iddynt fod mor ofalgar a chefnogol tuag at Josie ag y mae hi. Mae yna bryder y gallai symud Josie i uned breswyl i’r henoed bregus eu meddwl danseilio hyder Jenny yn ei gallu i ofalu am Josie a’i pherthynas emosiynol gyda hi. Nid oes unrhyw aelodau eraill o’r teulu’n byw’n lleol a allai helpu rhannu’r cyfrifoldeb o ofalu am Josie. 

Mae Josie’n hapus iawn ac yn gysurus yn ei chartref. Mae ganddi ei hystafell fyw ei hun ac mae’n hoffi eistedd yno yn edrych ar gylchgronau gyda Jenny. Pan fyddan nhw gyda’i gilydd, mae Josie’n gwenu ac yn cyffwrdd â braich Jenny. Mae’n amlwg fod ganddynt berthynas gref ac agos. Yn amlwg, mae’r ffaith ei bod hi mewn lle cyfarwydd, a sicrwydd ei pherthynas gyda Jenny, yn ei helpu i ymdopi gyda’r arferion bob dydd a bod mor annibynnol â phosib.

Cyn hyn, byddai Josie’n rhoi arwyddion heb ddefnyddio geiriau, fel gwenu a dal llaw pobl pan fydden nhw’n siarad â hi. Byddai’n pwyntio at luniau o’r teulu ac yn codi ei bawd pan fyddai unrhyw un yn gofyn os oedd hi’n hapus. Ond, yn fwy diweddar, nid ydyw wedi gallu mynegi ei hun cystal.

Mae Josie wedi bod yn mynd i’r ganolfan dydd ers tua dwy flynedd ac mae’n gyfarwydd â’r staff a’r amgylchedd. Yn ôl yr adborth, mae Josie’n mwynhau mynd yno. Ond, yn y chwe mis diwethaf, mae’r staff wedi sylw newid sylweddol yn Josie. Mae’n mynd yn fwy a mwy anesmwyth ac nid yw mor oddefgar tuag at bethau sy’n tynnu ei sylw; ar sawl achlysur mae wedi ymddwyn yn ymosodol tuag at staff ac eraill.

Gwelwyd cynnydd hefyd yn ei hanymataliaeth, ynghyd â dirywiad amlwg yn ei gallu i gyfathrebu ei dymuniadau. Mae’n ymddangos mewn mwy a mwy o drallod ac yn dechrau crïo’n sydyn; ar yr adegau hyn mae’n anodd ei chysuro na darganfod beth sy’n achosi’r trallod.

Ni ellir gadael Josie ar ei phen ei hun, hyd yn oed am gyfnod byr o amser, oherwydd mae’n cynhyrfu.  Mae’n dueddol o grwydro ac yn baglu’n rheolaidd pan fydd hi’n cerdded heb help. Ar adegau, mae’r baglu wedi bod yn ddifrifol iawn, a bu’n rhaid iddi fynd i’r ysbyty ar sawl achlysur. Mae Josie’n dibynnu ar eraill am ei bwyd a’i diod, i gofio defnyddio’r tŷ bach ac i sicrhau ei bod yn ddiogel. Ar adegau, mae wedi gwrthod bwyd a nawr mae angen tipyn o gymorth arni i fwyta ac yfed.
Nid yw Josie wedi gallu cyfathrebu unrhyw ddealltwriaeth o’r straen mae Jenny yn ei gael fel ei  gofalwr. Awgryma’r Nyrs Seiciatrig Gymunedol gyfnod o ofal seibiant i Josie mewn cartref preswyl i’r henoed bregus eu meddwl. Fodd bynnag, mae yna bryder ynghylch effaith hyn ar Josie a Jenny.

Mae angen asesiad pellach o’r amgylchiadau presennol, a’r effaith ar Jenny fel gofalwr Josie, er mwyn penderfynu beth yw’r anghenion, nodi sut i gefnogi llesiant Jenny a sut mae modd diwallu’r rhain. Gan fod Jenny’n gofalu am Josie, a gan fod anghenion Josie wedi cynyddu, mae angen ystyried asesiad ar y cyd o anghenion y ddwy.

	2. Canlyniadau Personol:

Canlyniadau i Jenny

Canlyniadau llesiant cenedlaethol

· Rydw i am barhau i ofalu am Josie yn ein cartref ni.
· Rydw i am i Josie fod yn ddiogel.
· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

· Rydw i am fyw mewn cartref sy’n fy helpu i fod mor annibynnol â phosib.

· Rwy’n byw mewn cartref sy’n fy helpu orau i sicrhau fy llesiant.
· Rydw i eisiau cymryd rhan mewn gweithgareddau hamdden yr ydw i’n eu mwynhau.

· Rwy’n cyfrannu at fy mywyd cymdeithasol a gallaf fod gyda’r bobl a ddewisaf.

3. Cryfderau

Gwerthfawroga Jenny ei pherthynas gyda Josie ac mae’n benderfynol ei bod am barhau i ofalu amdani, cystal ag y gall, cyhyd ag y gall.

Mae’n fedrus, yn amyneddgar ac yn ofalgar, yn enwedig tuag at Josie.

“Gofalu am Josie yw’r peth pwysicaf i fi. Roedden ni’n agos fel plant a dw i’n gwybod y byddai wedi gwneud yr un peth petai wedi digwydd i fi.”

Ymfalchïa Jenny yn ei hymddangosiad ac mae’n gwneud yn siŵr ei bod hi a Josie “yn edrych yn dda” bob tro.
Mae Jenny a Josie wedi byw yn yr un ardal ers amser hi, maen nhw’n adnabyddus yn y gymuned leol ac mae ganddynt nifer o ffrindiau sy’n byw yno o hyd.
4. Rhwystrau:

· Nid oes gan Jenny unrhyw aelodau o’r teulu sy’n byw’n lleol ac a allai ei helpu i ofalu am Josie.  Mae angen help er mwyn iddi allu cael peth amser ar ei  phen ei hun.
· Mae gan Jenny gyfrifoldeb llawn amser a pharhaus dros ddiogelwch a llesiant ei chwaer ac nid yw’n siŵr pa gymorth arall allai fod ar gael i’w helpu i barhau yn ei rôl fel gofalwr.

· Nid yw Jenny’n siŵr sut fyddai Josie’n ymateb i rywun newydd fel gofalwr. Byddai’n cymryd amser i’r person yna ddod i ‘nabod Josie ac i ddeall ei hanghenion.  Mae’n poeni y gallai rhywun newydd wneud cyflwr Josie’n waeth.

· Nid oes gan Josie’r gallu meddyliol i ofalu amdani hi’i hun. O  ganlyniad i’w chlefyd Alzheimer nid yw’n cofio gwybodaeth nac yn gallu gwneud penderfyniadau am ei bywyd.

5. Risgiau (i gynnwys mewnbwn gan weithwyr proffesiynol eraill):

Mae Jenny’n ymwybodol na all barhau i ofalu am Josie ar ei phen ei hun, am byth. Mae yna risg i’w hiechyd hi  ei hun os nad yw’n cael peth cymorth ychwanegol. Meddai Jenny:

“Dw i’n credu fy mod i wedi cyrraedd y man ble mae angen help arna i, a hynny’n gyflym, oherwydd dw i ddim  yn siŵr os alla i barhau fel hyn am lawer hirach. Dw i’n gweld eisiau cael amser i mi fy hun i nofio, oherwydd roedd yn gymorth mawr i reoli fy ngwynegon.”

Nid yw Jenny’n siŵr pa gymorth arall sydd ar gael iddi fel gofalwr. Nid yw’n gwybod chwaith pa gymorth a help arall sydd ar gael i Josie wrth i’w clefyd Alzheimer ddatblygu.

Mae’r Nyrs Seiciatrig Gymunedol yn teimlo bod Jenny angen help ar unwaith, oherwydd y cynnydd yn anghenion Josie a materion iechyd Jenny ei hun. Cred fod Jenny’n mynd yn unig ac yn ynysig ei hun, a’i bod mewn perygl o ddioddef iselder os na roddir unrhyw gymorth.
Mae Jenny angen cymorth i barhau i ofalu am Josie. Mae hyn yn gofyn tipyn gan Jenny, yn gorfforol ac yn emosiynol, oherwydd y dirywiad yng nghyflwr Josie a’i hanghenion iechyd hi ei hun.  Ond, mae’n bwysig  iawn  ei bod yn cynnal y berthynas hon a’i bod yn gallu parhau fel prif ofalwr Josie.




2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg

O fy asesiad i o amgylchiadau Jenny a Josie, mae’r sefyllfa wedi newid ers cyflwyno’r trefniadau gofal a chymorth cychwynnol yn 2012.

Ond, mae Jenny yn dal i fod yn benderfynol o barhau i ofalu am Josie, er gwaethaf y cynnydd yn ei hanghenion corfforol hi ei hun oherwydd gwynegon rhiwmatoid a’r dirywiad yn iechyd meddwl Josie. Mae Jenny’n ymwybodol o’r galw arni’n gorfforol ac yn emosiynol a’i gallu i ofalu am ei chwaer. Nawr, mae’n cydnabod ei bod angen cymorth er mwyn parhau yn y rôl hon, ond mae’n bryderus ynghylch yr hyn fyddai’n ei olygu, a hefyd canlyniadau derbyn gofalwyr proffesiynol i’w pherthynas gyda Josie.

Yn ôl fy sgwrs i gyda Jenny, yr hyn sy’n bwysig iddi yn anad dim yw i’r ddwy ohonyn nhw barhau i fyw gyda’i gilydd, mor annibynnol â phosib.

Mae gan Josie ddiagnosis o glefyd Alzheimer, sy’n golygu nad oes ganddi’r gallu i wneud penderfyniadau am unrhyw agwedd ar ei bywyd.  Mae’n dibynnu ar ei chwaer am ei holl anghenion, a hebddi byddai mewn perygl o esgeulustod. Ni all reoli ei gofal personol ei hun na chyflawni unrhyw rai o’r arferion domestig angenrheidiol, ac mae’n anodd iddi gyfathrebu ei hanghenion. Yn aml, mae Josie’n cael anafiadau am iddi faglu.

Nid yw’r gofal a’r cymorth presennol a gaiff wrth fynd i’r ganolfan dydd leol yn diwallu ei hanghenion, ac mae nawr yn risg i bobl eraill (yn staff ac yn ddefnyddwyr y ganolfan).

Yn y dadansoddiad canlynol, nodir pam mae anghenion Jenny a Josie yn bodloni’r meini prawf cymhwystra i gael cymorth, a gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra 


1. Er mwyn parhau i ofalu am Josie yn eu cartref eu hunain, mae Jenny angen seibiant rheolaidd a chyson o’i rôl fel gofalwr.

i) Mae Jenny angen help i barhau fel prif ofalwr Josie ac i sicrhau ei bod yn cael y gofal iawn. Y rheswm dros hyn yw nad oes gan Josie’r gallu i wneud hyn drosti’i hun nac i roi gwybod beth yw ei phenderfyniadau.

ii) Mae Jenny angen seibiant rheolaidd o’i rôl fel gofalwr i sicrhau ei bod yn cael gorffwys a chwsg heb darfu.

iii) Nid oes gan Jenny na Josie y gallu i ddarparu’r cymorth hwn. Nid oes unrhyw aelodau eraill o’r teulu’n lleol a allai wneud hynny. Nid oes unrhyw wasanaethau cymunedol a allai ddiwallu eu hanghenion ar hyn o bryd.

iv) Nid yw’r cynllun gofal a chymorth presennol i Josie yn ddigon i ddiwallu anghenion Jenny am ofal seibiant i ofalu am Josie. Am fod anghenion Josie wedi cynyddu, mae angen cymorth ychwanegol i alluogi Jenny i barhau fel gofalwr Josie ac i’w galluogi i fyw yn ei chartref ei hun.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y Cydlynydd Arweiniol fydd gweithio gyda Jenny i nodi’r camau sydd angen eu cymryd i fodloni’r angen hwn.
2. Er mwyn byw mewn cartref sy’n cefnogi ei hiechyd corfforol, mae Jenny angen addasiadau ac offer i sicrhau bod ei chartref mor hygyrch â phosib ac i’w chefnogi i fyw yno.

i)
Mae Jenny angen help i sicrhau bod ei chartref yn hygyrch, oherwydd ei gwynegon rhiwmatoid.

ii)
Mae Jenny angen help a chyngor er mwyn cynnal ei lle byw, a chadw’r cyfyngiadau sy’n codi o ganlyniad i’w gwynegon i leiafswm.

iii)
Mae Jenny angen cyngor a chymorth gan wasanaethau ataliol cymunedol fel gwasanaethau ailalluogi i’w helpu i ddiwallu ei hanghenion.

iv)
Mae Jenny angen cymorth i’w helpu i gyflawni’i chanlyniad o barhau i fod mor annibynnol â phosib. Heb gymorth, mae yna berygl i’w hannibyniaeth a’i llesiant.

Nid yw’r angen hwn yn gymwys i gael cynllun gofal a chymorth gan yr awdurdod lleol. Cyfrifoldeb y Cydlynydd Arweiniol fydd atgyfeirio at y gwasanaeth ailalluogi ble mae Jenny’n byw i nodi’r camau sydd angen eu cymryd i fodloni’r angen hwn.
3. Er mwyn cymryd rhan mewn gweithgareddau hamdden sy’n bwysig iddi, mae Jenny angen seibiant rheolaidd a chyson o’i rôl fel gofalwr.
i)
Mae Jenny’n gofalu am Josie sydd â chlefyd Alzheimer ac sydd angen gofal a chymorth cyson, ac mae hyn yn atal Jenny rhag cymryd rhan mewn gweithgareddau hamdden.
ii)
Mae Jenny angen help i ofalu am Josie, er mwyn iddi fynd i nofio gyda’i ffrindiau yn y grŵp nofio lleol.

iii)
Mae Jenny angen help i drefnu’r gofal hwn i Josie, gan nad oes unrhyw un yn y teulu na’r gymunedol leol sy’n gallu gwneud hynny, tra’i bod i ffwrdd oddi wrth Josie.

iv)
Ni fydd Jenny’n gallu mynd i nofio os nad yw’r awdurdod lleol yn trefnu gofal a chymorth i Josie tra bod Jenny yn y ganolfan hamdden.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y Cydlynydd Arweiniol fydd gweithio gyda Jenny i nodi’r camau sydd angen eu cymryd i fodloni’r angen hwn.
3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

